Markoorsig van April 2009

Swakara Pelsveiling

Van die aanbod van 70 035 swakara pelse is 100% op 3 April 2009 deur Agra in Kopenhagen, Denemarke verkoop. ‘n Gemiddelde prys van 196.21 Deense Krone (DKK) is behaal, wat ‘n daling van 26.10% verteenwoordig teenoor die DKK264.37 wat in September 2008 
behaal is. Die gemiddelde prys in Namibiese dollar van N$321.79 toon ‘n daling van 18,31% teenoor die N$393.92 van die vorige 
veiling. Die prys in US$ was 35.36 teenoor die US$50.49 van die 
September 2008 veiling wat ‘n daling van 30% verteenwoordig. 

Die hoogste prys ooit in Namibiese dollar van N$1 641, is betaal vir ‘n pakkie van 63D Lig Gestrek uitsoek pelse. Die prys van DKK1000 is ook die hoogste prys wat nog ooit in Deense Krone vir 
swakara betaal is. Die vorige hoogste prys in NAD is in April 2008 betaal en was N$1350.62  terwyl in April 2007 die vorige hoogste DKK prys van 

DKK 970 betaal is. 

Met die wêreld ekonomie op sy kop, moeilike 
omstandighede en dalende pryse, kan Namibiese 
pelsprodusente tog tevrede voel met die uitslag van die pas afgelope veiling.

Voorveiling inspeksie - Die voorveiling inspeksie was net so bedrywig soos in die verlede. Meeste van die bekende kopers was daar met selfs nuwe gesigte van veral China/Hong Kong en Griekeland. Dit was egter van die begin af duidelik dat kopers voel dat swakara pryse dieselfde tendens as die ander pelssoorte en veral nertspryse sou volg. Dit was egter deurgaans duidelik dat die aanvraag na swakara steeds daar is , maar dat die pryse laer sal neig.  Nuwe 
potensiële kopers was honger vir inligting en die nuwe 
bemarkingsprojek se plakkate was byvoorbeeld binne die eerste drie dae alles uitgedeel.

Veiling - Die begin van die veiling was baie senutergend met die onsekerheid waar die nuwe prysvlak sou wees en aanvanklik was daar geen bod op die eerste drie lotte nie. Toe van die lotte eers begin verkoop, het die veiling egter begin vloei en aan die einde is alles verkoop. Dit opsigself is `n groot prestasie onder hierdie 
omstandighede. Daar was natuurlik ook die hoogtepunt van ‘n nuwe rekord prys in Krone sowel as in NAD. Die koop van die top lot het meer reklamewaarde as wat dit `n aanduiding is van die waarde van die pelse. Daar word groot waarde geheg aan die sertifikaat wat na die tyd aan die koper van hierdie duurste pakkie pelse oorhandig word.

Die afwesigheid van die Russiese kopers was opvallend en het `n 
invloed op die veiling gehad. Engelse agente, wat altyd die meeste pelse koop, was op hierdie veiling die derde grootste koper. 
Sommige van hierdie pelse gaan wel  Rusland toe. Die Russe was ook die hoofkopers van die groot nertspelse wat hulle vir die maak van hoedens gebruik. Vandat die Russe nie meer in die prentjie is nie 
sukkel die verkope van die groter nertspelse ook en het dit ook met 9% gedaal op die April nertsveiling. 

Die feit dat Hong Kong en Japan kopers die meeste swakara gekoop het toon dat daar tog 
belangstelling uit die Ooste is wat vorentoe baie in ons guns kan tel.

Prys - Die voorveilingevaluasie het getoon dat ons sortiment 3% swakker was as die 
September 2008 sortiment. Dus was die werklike daling in NAD net 15%.

Die wisselkoers het weer net voor die veiling 
omgedraai en ons van minstens 5% beroof, maar dit is deel van die  bedryf en moet so aanvaar word.

As die swakara prys van US$ 35.36 
vergelyk word met die April 2009 nertsveiling van US$ 34.46 dan is 
swakara nog steeds `n kort koppie voor die nertspryse en het dit onder omstandighede baie goed gedoen.

Niemand weet waar die draaipunt van die swak ekonomiese toestande is nie, maar met swakara steeds hoog mode en in aanvraag moet ons nie nou moed verloor nie maar voortbou op die beter kwaliteit om die goeie tye tegemoet te gaan.

